
Woordomskrywing

1.
In hierdie standaarde en vereistes het enige woord of uitdrukking waaraan 'n betekenis in die Wet geheg is, daardie betekenis en beteken -

"besending" 
(a)
'n hoeveelheid bokwiet van dieselfde graad, wat aan dieselfde eienaar behoort, wat op 'n bepaalde tydstip gelewer word onder dekking van dieselfde vragbrief, afleweringsbrief of ontvangsbewys, of gelewer word deur dieselfde voertuig of spoorwegtrok of wat uit dieselfde buis van 'n graansuier in 'n skeepsruim of 'n spoorwegtrok gelaai word;

(b)
in die geval waar 'n hoeveelheid in paragraaf (a) bedoel, ingedeel is in verskillende grade, elke sodanige hoeveelhede van elk van die verskillende grade;

"bokwiet" die saad van die plant Fagopyrum esculentum ;

"chemiese residu's" residu's van landboumiddels wat ingevolge die Wet op Misstowwe, Veevoedsel, Landboumiddels en Veemiddels, 1947 (Wet No. 36 van 1947), toelaatbaar is vir die behandeling van peste en siektes en wat nie die voorgeskrewe maksimum residuperk oorskry nie;

"die Wet" die Wet op Landbouprodukstandaarde, 1990 (Wet No. 119 van 1990);

"gebrekkige bokwiet" -

(a)
bokwiet wat deur insekte beskadig is;

(b)
bokwiet wat sigbaar met skimmelorganismes of ander swamme besmet is;

(c)
bokwiet of stukkies bokwiet wat deur hitte beskadig is en wat sigbaar ver​kleur (swart geword) het weens uitwendige hitte of as gevolg van verhitting weens inwendige gisting van bokwiet met 'n hoë voginhoud;

(d)
bokwiet wat uitgeloop is of bokwiet waar die ontkieming of uitloop so ver gevorder het dat die dop van die bokwiet weens die kiemontwikkeling gebreek het;  en

(e)
bokwiet wat enige tekens van onrypheid toon;

"houer" 'n sak of 'n losmaathouer;

"insek", met betrekking tot bokwiet, enige insek wat skadelik vir opgebergde graan is ongeag die stadium van ontwikkeling van die insek;
"inspekteur" die Uitvoerende Beampte of 'n beampte onder sy beheer, of 'n Gemagtigde of 'n werknemer van 'n Gemagtigde;

"losmaatgraansteker" 'n dubbelbuissteker van 'n geskikte lengte met veelvoudige openinge aan die een kant van beide buise;

"losmaathouer" 'n graantrok, enige vervoermiddel of houer waarin losmaat bokwiet gestoor of vervoer word;

"vreemde voorwerp" enige materiaal, behalwe bokwiet en los doppe van afgedopte bokwiet;

"1 mm-sif" 'n handsif met 'n metaalgaasboom met openinge 1 mm by 1 mm;  en

"2 mm-sif" 'n handsif met 'n metaalgaasboom met openinge 2 mm by 2 mm.

Bestek

2.
Hierdie standaarde en vereistes het betrekking op bokwiet ten opsigte waarvan 'n goedkeuring vir die uitvoer daarvan ingevolge artikel 4 van die Wet verlang word.

Vereistes vir goedkeuring

3.
(1)
'n Goedkeuring in artikel 4 van die Wet bedoel, kan ten opsigte van 'n besending bokwiet uitgereik word indien -


(a)
die bokwiet in ooreenstemming met die grade in item 4 gemeld, gegradeer is;


(b)
die bokwiet aan die gehaltestandaarde vir grade soos in item 5 uiteengesit, voldoen;


(c)
die houers waarin die betrokke bokwiet verpak is, waar van toe​passing, aan die vereistes in item 6 uiteengesit, voldoen;


(d)
die bokwiet in ooreenstemming met die verpakkingsvereistes in item 7 uiteengesit, verpak is;


(e)
die betrokke houers in ooreenstemming met die merkvereistes in item 8 uiteengesit, gemerk is;


(f)
die betrokke besending in ooreenstemming met die metodes in items 13 tot 18 uiteengesit, geïnspekteer is;

(g)
die betrokke besending in ooreenstemming met die bepalings van die Regulasies Betreffende Beheer oor die Uitvoer van Bokwiet vir onder​soek aangebied is;  en


(h)
'n inspekteur, na 'n ondersoek ingevolge genoemde regulasies, be​vind het dat die bepalings van hierdie standaarde en vereistes ten opsigte van die betrokke besending nagekom is.

(2)
Die Uitvoerende Beampte kan afwyk van die standaarde en vereistes vasgtestel en goedkeuring uitreik ten opsigte van 'n hoeveelheid van 'n produk wat --
(a)
as 'n proefneming of kragtens sodanige ander spesiale omstan​dighede as wat die Uitvoerende Beampte in die betrokke geval goedkeur;  en
(b)
voldoen aan die vereistes vir sodanige produk wat van krag is in die land waarheen dit vir verkoop uitgevoer staan te word.
GEHALTESTANDAARDE
Grade vir bokwiet
4.
Daar is drie grade bokwiet, naamlik Graad 1, Graad 2 en Graad 3.

Standaarde vir grade

5.
(1)
Behoudens die toelaatbare afwykings in subitem (2) voorgeskryf, moet 'n besending bokwiet bestem vir uitvoer -

(a)
vry van muwwe, suur of ander ongewenste reuke wees;

(b)
vry van enige gevaarlike voorwerpe wees;  
(c)
vry van giftige chemiese stowwe wees wat dit ongeskik maak vir menslike of dierlike verbruik;

(d)
vry van skadelike sade wees:  Met dien verstande dat 'n besending bokwiet skadelike sade mag bevat tot die mate toegelaat kragtens die Wet op Voedingsmiddels, Skoonheidsmiddels en Ontsmettings​middels 1972 (Wet No. 54 van 1972);

(e)
vry van insekte wees ongeag of hulle tussen die bokwiet of op die houers daarvan voorkom;

(f)
feitlik vry van vreemde voorwerpe wees;

(g)
feitlik vry van gebrekkige bokwiet;  en

(h)
'n voginhoud van hoogstens 13 persent hê;

(i)
moet voldoen aan die vereistes vir verklaarde plantskadelike organis​mes van fitosanitêre belang soos deur die Hoofbestuurder van die Direktoraat: Plantgesondheid/Suid-Afrikaanse Landbouvoedsel en Kwarantyninspeksie​dienste bepaal;

(j)
mag hoogstens 10 mikrogram per kilogram aflatoksien bevat waarvan aflatoksien B1 hoogstens 5 mikrogram per kilogram mag wees:  Met dien verstande dat --

(i)
indien die voorgeskrewe maksimum aflatoksienperk van 'n invoerland laer is as wat toelaatbaar is, daar aan die in​voerland se voorgeskrewe maksimum afltoksienperk vol​doen moet word;
(ii)
die Uitvoerende Beampte toestemming mag verleen dat bok​wiet met 'n hoër maksimum aflatoksieninhoud uitgevoer word na lande waar hierdie verhoogde aflatoksienperk toelaatbaar is:  Met dien verstande dat die uitvoerdokumente dienooreen​komstig met die naam van die invoerland geëndoseer word;  en
(iii)
'n inspekteur sal voldoening aan die vlakke vir aflatoksien verifieer deur slegs sekere besendings volgens 'n risiko​gebaseerde plan te bemonster en monsters vir ontleding te stuur;
(k)
geen biologiese of chemiese kontaminante in hoeveelhede wat die maksimum perke voorgegeskryf in terme van die Wet op Voedings​middels, Skoonheidsmiddels en Ontsmettingsmiddels, 1972 (Wet No. 54 van 1972) oorskry, bevat nie: Met dien ver​stande verder dat --

(i)
indien die perke van die invoerland laer is as wat inge​volge Wet 54 van 1972 teolaatbaar is, daar aan die invoer​land se maksimum perke voldoen moet word;  en

(ii)
die Uitvoerende Beampte toestemming mag verleen dat bokwiet met 'n hoër maksimum kontaminasie uitgevoer word na lande waar hierdie verhoogde kontaminasie toelaatbaar is:  Met dien verstande verder dat die uitvoer​dokumente dienooreenkomstig met die naam van die invoerland geëndoseer word;
(l)
minstens 'n massa hê van 60 kg, 56 kg en 51 kg per hektoliter in die geval van Graad 1, Graad 2 of Graad 3 onderskeidelik.


(2)
Die maksimum persentasie toelaatbare afwykings van die standaarde vir die onderskeie grade in subitem (1) voorgeskryf, moet nie die toelaatbare persentasies deur massa in Tabel A van Aanhangsel A uiteengesit, oorskry nie.
VEREISTES VIR HOUERS

Algemeen

6.
Die houers waarin bokwiet uitgevoer word, moet --

(1)
van 'n materiaal vervaardig wees wat --

(a)
die inhoud daarvan teen besoedeling sal beskerm;  en

(b)
nie enige ongewenste smaak of reuk of enige stof wat skadelik vir menslike gesondheid kan wees an die inhoud daarvan sal oordra nie;

(2)
geskik, skoon, droog en reukloos wees;

(3)
so sterk wees dat dit nie tydens normale opbregings-, hanterings- en vervoerpraktyke sal skeur of breek nie;

(4)
heel wees uitgesondered vir graanstekermerke;  en

(5)
behoorlik toegemaak wees op 'n wyse deur die aard daarvan toegelaat.

VERPAKKINGSVEREISTES

Algemeen

7.
(1)
Bokwiet van verskillende grade moet nie in dieselfde houer verpak word nie.


(2)
Houers moet behoorlik toegemaak wees.

MERKVEREISTES

Besonderhede

8.
Elke houer of die meegaande uitvoerdokumente van 'n besending bokwiet moet gemerk of geëndoseer wees met --

(a)
die produknaam;

(b)
graad van die bokwiet;

(c)
die naam en adres van die uitvoerder of verpakker:  Met dien verstande dat indien sodanige naam en adres in kodevorm aangedui word dit by die Uitvoerede Beampte geregistreer moet wees;

(d)
die land van herkoms:  Met dien verstande dat geen afkortings op die uitdrukke "South Africa" alleenstaande gebruik mag word nie.

(e)
die produsent se kode op die silo wat deur die produsent, uitvoerder of pakhuis, na gelang van die geval, by die Uitvoerende Beampte geregistreer is:  Met dien verstande dat --

(i)
indien 'n produsent meer as een plaas besit of bedryf, moet sodanige plaas afsonderlik geregistreer word;  en
(ii)
sodanige kode voorafgegaan moet word deur die uitdrukking:  "producer", "silo", "packer", "PUC", "FBO", na gelang van die geval, of enige ander geskikte term met 'n ooreenstemmende betekenis.
Verbode besonderhede

9.
Geen bewoording, illustrasie of ander metode van begripsuitdrukking wat 'n wanvoorstelling behels of wat regstreeks of by implikasie 'n misleidende indruk skep van die inhoud, mag op 'n houer wat bokwiet bevat, verskyn nie.

MONSTERNEMING
Verkryging van 'n monster
10.
'n Inspekteur moet vir die doeleindes van hierdie standaarde en vereistes 'n ewekansige monster bokwiet op die volgende wyse onttrek:

(a)
In die geval van besending wat in sakke uitgevoer word, moet klein hoeveel​hede van die bokwiet op so 'n wyse onttrek word uit 'n aantal sakke wat minstens gelyk is aan die vierkantswortel van die totale aantal sakke in die besending, dat die monsters aldus onttrek, verteenwoordigend van die hele besending is.  Hierdie monsters moet deeglik gemeng word.

(b)
In die geval van besending vir uitvoer in losmaat moet -

(i)
monsters bokwiet uit graantrokke op so 'n wyse by elke luik van die trok deur middel van 'n losmaatgraansteker onttrek word dat die monsters wat onttrek is, verteenwoordigend is van die inhoud van die trok.  Die gesamentlike monster uit elke trok moet deeglik gemeng en apart gehou word vir elke trok;  en

(ii)
monsters bokwiet wat vanuit 'n graansuier in 'n skeepsruim gelaai word, moet met gereelde tussenpose op so 'n wyse by die uitvloei van die graansuierbuis op die vervoerbande onttrek word, dat die mon​sters aldus onttrek verteenwoordigend sal wees van die besending wat gelaai word.  Elke aparte monster moet deeglik gemeng word voor verdere ondersoek.

Afwykende monster

11.
(1)
Indien 'n inspekteur tydens die onttrekking van 'n ewekansige monster merk dat enige van die hoeveelhede bokwiet wat uit enige houer of 'n gedeelte van 'n graantrok onttrek is, ooglopend swakker voorkom as, of verskil van die monsters onttrek uit die res van die houers of uit die ander gedeeltes van die graantrok, moet hy slegs uit sodanige houers of gedeeltes van die trok met swakker bokwiet, kleiner hoeveelhede bokwiet onttrek en in 'n houer gooi en dit deeglik meng.  Monsters op hierdie wyse onttrek, word by die toepassing van hierdie standaarde en vereistes as afwykende monsters beskou.


(2)
Behoudens die bepalings van subitem (4) kan 'n inspekteur 'n besending bokwiet goedkeur op grond van die resultate wat met 'n enkele ontleding van 'n ewe​kansige monster verkry is.

(3)
Indien die resultate van 'n ontleding van 'n ewekansige monster egter met minder as die volgende persentasies verskil van die toelaatbare afwyking soos in die tabel in item 5(2) aangetoon, hetsy of dit binne die perke is en of dit die perke oorskry, moet 'n tweede ontleding op dieselfde monster gedoen word ten einde die resultate van die eerste ontleding te kontroleer:

	Toelaatbare afwyking
(%)
	Verskil ten opsigte van afwyking

(%)

	Meer as 1 maar hoogstens 3
	     0,25

	Meer as 3 maar hoogstens 10
	1



(4)
Geen besending mag egter afgekeur word alvorens 'n verdere twee ontle​dings uit 'n addisionele ewekansige monster gedoen is nie:  Met dien verstande dat die gemiddelde van die resultate van alle sodanige ontledings as resultaat ten opsigte van die betrokke besending sal geld.


(5)
'n Inspekteur moet, indien hy 'n afwykende monster ingevolge subitem (2) onttrek het, die besending afkeur indien die gemiddelde resultate van minstens twee ontledings van die afwykende monster nie voldoen aan die vereistes van die betrokke graad wat in item 5 voorgeskryf word nie.


(6)
Die verkryging van 'n werkmonster, die bepaling van die persentasie afwy​kings, die hektoliter massa en die voginhoud word in die Aanhangsel uiteengesit.

Verkryging van werkmonster

12.
(1)
'n Werkmonster word verkry deur 'n ewekansige of afwykende monster met 'n meergleufverdeler te verdeel.


(2)
Die verdeling van 'n monster met 'n meergleufverdeler word gedoen deur -

(a)
die monster in 'n leë opvangbak te plaas;

(b)
'n leë opvangbak onder elkeen van die twee stelle afvoergeute van die meergleufverdeler te plaas;

(c)
die monster in die opvangbak in paragraaf (a) bedoel deur die meergleufverdeler te gooi;  en

(d)
die deel van die monster wat by een uitgekose stel afvoergeute opgevang word, herhaaldelik deur die meergleufverdeler te gooi nadat die opvangbak waarin dit opgevang is, met 'n leë opvangbak omgeruil is, totdat 'n werkmonster van die vereiste grootte verkry is.


(3)
'n Meergleufverdeler in subitem (1) bedoel, moet -

(a)
voorsien wees afvoergeute -
(i)
wat met die lang sye van die openinge teen mekaar vas is met 'n skeidingswand van hoogstens 3 mm tussen die boonste openinge van elke twee aangrensende afvoergeute;  en

(ii)
wat so gerangskik is dat elke afvoergeut in die teenoorgestelde rigting as die afvoergeute aangrensend daaraan afvoer ten einde twee stelle afvoergeute van gelyke aantal te verkry wat in teenoorgestelde rigtings van mekaar afvoer;

(b)
voorsien wees van 'n wand van ongeveer 100 mm hoog rondom die bokant van die groep afvoergeute;  en

(c)
moet gebruik word saam met drie opvangbakke waarvan die afme​tings sodanig is dat dit al die materiaal wat tydens die verdeling daarin geplaas of opgevang word, kan akkommodeer sonder enige ver​morsing.

ONDERSOEKMETODES
Beoordeling van houers, verpakking en voorstellings
13.
'n Inspekteur moet die besending en die monster van die besending visueel beoordeel ten einde te bepaal of die houers, verpakking en voorstelling aan die voorgeskrewe vereistes voldoen.

Verifiëring van merke

14.
'n Inspekteur moet die houers in die besending en die monster van die besen​ding visueel beoordeel ten einde voldoening aan die voorgeskrewe merkvereistes te verifier, deur --
(a)
hom of haarself te vergewis dat die houers gemerk is soos voorgeskryf;  en

(b)
die akkuraatheid van die verklarings tydens inspeksie na te gaan.

Verifiëring van biologiese en chemiese kontaminasie

15.
'n Inspekteur sal voldoening aan die vlakke vir biologiese en chemiese kontaminasie verifieer deur slegs sekere besendings volgens 'n risikogebaseerde plan te bemonster en monsters vir ontleding te stuur.
Bepaling van persentasie afwykings

16.
(1)
Bepaling van persentasie vreemde voorwerpe:

(a)
Verkry 'n werkmonster van minstens 100 g uit òf 'n ewekansige monster òf 'n afwykende monster, na gelang van die geval;

(b)
sorteer die werkmonster sodat die vreemde voorwerpe behoue bly;  en

(c)
bepaal die massa van die vreemde voorwerpe aldus verkry en druk dit uit as 'n persentasie van die massa van die werkmonster.


(2)
Bepaling van persentasie gebrekkige bokwiet:

(a)
Verkry 'n werkmonster van minstens 50 g uit òf 'n ewekansige òf 'n afwykende monster, na gelang van die geval, waarvan die vreemde voorwerpe voorheen verwyder is;

(b)
soek alle gebrekkige bokwiet uit;  en

(c)
bepaal die massa van die gebrekkige bokwiet aldus verkry en druk dit uit as 'n persentasie van die massa van die werkmonster.

Bepaling van die massa van bokwiet in kg per hektoliter

17.
(1)
Die massa in kg per hl moet deur die tweevlaktregter vier-in-een-massa​metermetode bepaal word:

(a)
Die apparaat vir dié metode bestaan uit die volgende:


'n Vier-in-een-massameter.


'n Emmer:  Binnehoogte 124,5 mm;  deursnee 76,2 mm;  inhoudsver​moë 568 ml.


'n Tweevlaktregter:  Bo-deursnee van tregter 91,4 mm;  hoogte van tregter 226,1 mm en deursnee van klepgat 28,6 mm.  Die tregter is vasgeheg aan 'n ronde metaalpaaltjie wat op 'n metaalvoetstuk staan.  Die hoë vlak word in die geval van bokwiet gebruik.


'n Houtskraper:  12,7 mm dik, 35,6 mm breed en minstens 100 mm lank.  Die rande van die skraper moet goed gerond wees maar nie afgeslyt nie.

(b)
Metode:  Die hele apparaat word op 'n harde, gladde en waterpas oppervlak wat nie sal ruk of skud nie, geplaas of vasgemaak.  Die tregter word met bokwiet gevul, geneem uit òf 'n ewekansige òf 'n afwykende monster, na gelang van die geval, en gelykvol afgeskraap. Die emmer word dan op die hoë vlak van die voetstuk neergesit sodat die val van die bokwiet vanaf die klepgat tot by die bek van die emmer 30,5 mm sal wees.  Die klepgat van die tregter word met 'n vinnige swaaibeweging wyd oopgemaak, sodat die bokwiet die emmer vol​maak en na alle kante oorstroom.  Die oortollige bokwiet word dan van die emmer afgeskraap met die skraper wat regop gehou moet word.


As die skraper 'n ronde sowel as 'n skerp kant het, mag slegs die ronde kant vir die skraapwerk gebruik word.  Tydens die afskraap​werksaamhede word die skraper liggies maar stewig op die rand van die emmer, wat liggies maar ferm met die een hand vasgehou word, geplaas, en die oortollige bokwiet word dan met een ferm skraap oor die rand van die emmer, afgeskraap.  Na afloop van die afskraap​werksaamhede behoort die emmer net gelykvol bokwiet te wees.  Die vier-in-een-massameter word op 'n stewige oppervlak geplaas en gebalanseer;  die bokwiet in die emmer word dan in die bak van die vier-in-een-massameter gegooi om die massa per skepel te bepaal.  Die massa aangegee as ponde per skepel moet volgens die gege​wens vermeld in Tabel B, na kg per hl herlei en na die naaste heel​getal afgerond word.
(c)
Indien die resultaat in kg per hl met minder as 1,5 kg verskil van die voorgeskrewe massa in kg per hl soos aangegee vir die verskillende grade in item 5(1)(g) van die Bylae, hetsy of dit meer of minder as die voorgeskrewe massa is, moet die toets op dieselfde monster herhaal word en die gemiddelde van twee toetse sal dan as die massa in kg per hl geneem word.

(d)
Indien gemetriseerde apparaat met inbegrip van 'n 500 ml-emmer, gebruik word om die hektolitermassa te bepaal, moet die massa in kg regstreeks van die aangepaste teenwigarm gelees word en in so 'n geval sal die herleidingstabel nie van toepassing wees nie.

Bepaling van voginhoud

18.
(1)
Die voginhoud van 'n besending bokwiet kan volgens enige geskikte metode bepaal word:  Met dien verstande dat die resultate so verkry in ooreen​stemming (± 0,3 persent) is met die resultate verkry deur die 72 uur lugoondmetode by 103°C soos beskrywe in subitem (2).


(2)
Die voginhoud van bokwietkorrels volgens die 72 uur lugoondmetode by 103°C word soos volg bepaal:

(a)
Gebruik die apparate voorgeskryf volgens AACC metode 44-15A nommers 3 tot 6.

(b)
Weeg twee of meer leë bakkies en deksels en teken die massa aan tot 0,0001 g (D).

(c)
Weeg ongeveer 15 g ongemaalde bokwietkorrels in elke bakkie en teken die massa aan tot 0,0001 g (A).

(d)
Bedek die bakkies met deksels.

(e)
Plaas die bakkies op 'n enkele rak in 'n oond wat vooraf verhit is tot 103 ±1°C.  Met plasing van bakkies in die oond, maak die bakkies oop en plaas die deksels langs die bakkies.

(f)
Begin tydsbepaling sodra die oond weer die verlangde tempe​ratuur bereik het.

(g)
Plaas die deksels na 72 uur op die bakkies en haal die bakkies een vir een uit die oond en plaas hulle dadelik in 'n dessikator (moenie stapel nie).

(h)
Laat die bakkies in die dessikator afkoel vir 45 tot 60 minute.

(i)
Haal die bakkies een vir een uit die dessikator, weeg (B) en bereken die verlies in massa (A - B).

(j)
Gebruik die volgende vergelyking om die vogpersentasie te bepaal:

Berekening


Vergelyking : % vog =
(A - B)       x 100






    C


A =
Massa van monster voor droging met inbegrip van die massa van bakkie en deksels


B =
Massa van monster na droging met inbegrip van die massa van bakkie en deksel


C =
Massa van monster voor droging uitgesonderd massa van bakkie en deksel voor droging (A-D).

(k)
As die resultate van die herhalings met meer as 0,2% verskil, herhaal, op nuwe monsters, stappe (a), (b), (c), (d), (e), (f), (g), (h), (i) en (j).
